Елена скворцова

КЫӴЕ УСТО – МЫНЫМ 70!
Таяз арня вискын тодмо учёноез но кри​тикез Александр Шкляевез данъязы кивалтӥсьёс, ӵош ужась эшъёсыз, писательёс но журналистъёс.

Юбилярез 70 аресэныз ӟечкылан ужрадэз радъяз но ортчытӥз Удмуртиысь Наци​ональной библиотекаысь «Уд​мурт шаер» клуб.

Александр Шкляев сярысь трос но тунсыко вераны луэ, пусйизы люкаськемъёс. Ужан сюрессэ Александр Гри​горьевич мытӥз журналист сямен, ужаз «Комсомолец Удмуртии» газетын, бӧрысь «Молот» («Кенеш») журналэн кивалтӥз, нош отӥяз наука удысэ кыстӥськиз ни.

– Александр Григорьевичтэк ӧй луысал Удмурт кун университетын журнали​стикая факультет но, – шуиз факультетлэн деканэз Вла​димир Байметов. – 20 ар талэсь азьло Александр Григо​рьевич ӵектӥз усьтыны журналистъёслы ёз. Со понна вазиськиз аслаз дышетскем интыяз – МГУысь журналистикая факультетлэн соку деканэзлы Ясен Засурскийлы. Собере сюлмаськиз ни нимаз факультет кариськон понна.

Ӟечкыласьёс пусйизы тодосчилэсь пӧртэм удысъёсын сэзь луэмзэ. Александр Шкляев – вакчи шаржъёсын-эпиграммаосын но паймытэ, литератураез но эскере, пӧртэм сборникъёсты поттыны но вутске. Вылаз ик, пӧртэм дано нимъёсыз люкаськемын, Удмуртилэн Кун премиезлэн лауреатэз, Кузебай Герд нимо премиез басьтэм мурт, «Знак Почёта» орденлэн кавалерез.

– Ми Сашаен тодматским МГУын дьппетскон вакытамы, нош ог-огмес тодӥськомы ни вылэм пи​онер дырысенымы, Ижысь огаз слётэ ӵош вуылэммы вань, – мылкыдзэ вераз про​фессор Владимир Владыкин. – Нош улон сыӵе ӝог ортче вылэм, мынам нэнэе шуэмъя, «зӧк кышно берытскытозь». Таӵе дыръя шара ве​рам потэ: дыр, дугды!

Шуо, адями ассэ шӧдэ сомында ареслы, кӧня солэн мылкыдыз.

Мон асме студентъёс пӧлын туж егитэн шӧдӥсько, – вераз Алек​сандр Григорьевич. – Нош дорам бертӥсько ке, аслым уката пинал потӥсько – уго дорамы улэ варманае, нош солы 92 арес. Туж умой, мыным 70 ни шуыса, нош 80 арес тырмиз ке, эшшо усто луоз!

